
ЎЗБЕК ТИЛИДА ДЕЙКСИС ФУНКЦИОНАЛ-СЕМАНТИК МАЙДОНИ
ТАЛҚИНИ
Давлатова Раъно Ҳайдаровна
Навоий давлат педагогика институти
филология фанлари номзоди, доцент
Аннотация: Мазкур мақолада тилни майдон нуқтайи назаридан ўрганишнинг
аҳамияти, сўнгги йилларда ўзбек тилшунослигида тил бирликларини семантик майдонга
тизимлаштириш, шунингдек, дейксисни функционал-семантик майдонга умумлаштириш
масаласига ойдинлик киритилган. Дейксис функционал-семантик майдонининг таркибий
тузилиши ва ундаги микромайдонлар юзасидан муносабат билдирилган.
Калит сўзлар: Прагматика, дейксис, майдон назарияси, дейктик бирликлар,
инвариантлик, функционал-семантик майдон (ФСМ), соф ва функционал дейктик
бирликлар, микромайдон.
ИЗУЧЕНИЯ ФУНКЦИОНАЛЬНО-СЕМАНТИЧЕСКОЕ ПОЛЕ ДЕЙКСИСА В
УЗБЕКСКОМ ЯЗЫКЕ
Аннотация: В данной статье рассматривается важность изучения языка с точки
зрения поля, систематизация языковых единиц в семантических полях узбекской
лингвистики и обобщение дейксиса в функционально-семантическом поле. Уделено
внимание на структуру функционально-семантическом поле дейксиса и отношение
микрополей в ней.
Ключевые слова: Прагматика, дейксис, теория поля, дейктические единицы,
инвариантность, функционално-семантическое поле (ФСП), собственно и функционалные
дейктические единицы, микрополе.
STUDIES FUNCTIONAL-SEMANTIC FIELD OF DEIXIS IN THE UZBEK
LANGUAGE
Abstract: This article discusses the importance of language learning from a field perspective,
the systematization of language units in the semantic fields of Uzbek linguistics, and the
generalization of deixis in a functional-semantic field. The relation to the structure of the functionalsemantic field of deixis and microfields in it are allocated.
Key words: Pragmatics, deixis, field theory, deictic units, invariance, functional-semantic
field (FSF), real and functional deictic units, microfield.
Прагматика инсоннинг тилдан фойдаланиш жараёни билан бевосита боғлиқ
ҳолда иш юритади. Тил бирликларининг контекст, нутқ вазияти билан боғлиқ
прагматик жиҳатини ўрганишга эътибор кучайгач, дейксис муаммоси ҳам
прагматиканинг муҳим тадқиқ объекти сифатида кун тартибига қўйилди. Дейктик
бирликларни прагматик нуқтайи назардан тадқиқ этиш муҳим аҳамиятга эга, чунки
улар прагматиканинг ядровий марказини ташкил этганидек, дейктик бирликларнинг

нутқий имкониятларини прагматикага мурожаатсиз аниқлаб бўлмайди. Дастлабки
қарашларга кўра дейксис ифодаловчи бирликлар фақат олмошлар деб белгилангани
ва олмошларнинг фақат сўз туркумлари ўрнида қўлланувчи, ичи бўш сўзлар
сифатида қаралиши дейксиснинг тўғри талқин этилишини чеклади. Айрим
манбаларда дейксиснинг грамматик категория сифатида талқин этилиши ҳам
дейксисни тор доирада тушунишдан пайдо бўлган назарий қараш, десак хато
бўлмайди.
Сўнгги йилларда тилшуносликда дейксисга майдон сифатида ёндашиш
масаласига эътибор кучайди. Тилни майдон нуқтайи назаридан ўрганиш тил
бирликларининг нутқий имкониятларини ёритишда муҳим аҳамиятга эга.
Маълумки, лингвистик майдон мазмуний жиҳатдан бир умумийликка эга бўлган тил
бирликларининг мажмуидир. Сўнгги йилларда ўзбек тилшунослигида ҳам муайян
тил бирликларини семантик майдонга тизимлаштириш масаласида кўплаб
тадқиқотлар юзага келди. Тилшунос олимлар Ҳ.Неъматов, Р.Расулов, А.Нурмонов,
Ш.Искандарова,
А.Собиров,
Б.Менглиев,
Д.Набиеваларнинг
ўзбек
тили
бирликларини майдон нуқтайи назаридан ўрганишга оид назарий хулосалари
кўплаб тадқиқотларнинг юзага келишига асос бўлди. Тил бирликларини муайян
майдонга
умумлаштириш
М.Абдувалиевнинг
тўсиқсизлик
майдони,
Т.Мирзақуловнинг морфем майдон, Ш.Искандарованинг шахс микромайдони,
Ҳ.Ҳожиеванинг ҳурмат майдони, Ф.Сафаровнинг сон-миқдор микромайдони,
Л.Элмурадованинг даража функционал-семантик майдони, М.Кахарованинг
этнографизмлар майдони, Н.Нишонованинг «ҳайвон» архисемали лексемалар
майдонига бағишланган тадқиқотларида кузатиш мумкин. Мазкур тадқиқотларда
семантик майдон ва унинг таркибий тузилиши тўғрисида атрофлича маълумотлар
берилган.
Ёндашувлар хилма-хиллигига қарамай, олиб борилган ҳар бир тадқиқот
асосини инвариантлик ташкил этади. В. Н. Солнцевнинг фикрича, инвариант –
муайян белги остида бирлашувчи белгиларни ўрганиш учун намунавий мукаммал
объектдир [12]. Олима Д.Набиева инвариант бир синфга хос бўлган объектларнинг
ҳар бирида такрорланувчи, уларнинг бир синфга бирлашувига сабаб бўлган моҳият
эканлигини таъкидлар экан, лисоний бирликларни маълум гуруҳларга таснифлашда
шакл, маъно ва вазифаси эътиборга олиниши мақсадга мувофиқлиги, бу уч белгига
таянганда ҳам битта белги асосий таянч нуқта бўлишини эътироф этади [9].
Кўринадики, семантик инвариант нутқда турли хил тил бирликлари орқали
реаллашганда ҳам ўзгармайдиган маъно, мазмун. У семантик майдонни ташкил
этаётган тил бирликлари ўртасидаги алоқа мустаҳкамлигини таъминловчи занжир
вазифасини бажаради.
Тилшуносликда дейксисни майдон доирасида ўрганиш масаласини илк
маротаба тилшунос олим К.Бюлер таклиф этди. У тилни бир-бирига қарама-қарши
турган икки майдон: белги майдони (Symbolfeld), яъни аташ маъносига эга бўлган
сўзлар ва ишора майдони (Zeigfeld), яъни маъноси нутқий вазиятга қараб
аниқланадиган дейктик сўзлар майдонига [2] ажратади. Дейктик бирликларни
майдон нуқтаи назаридан ўрганиш олимлар М.В.Бадхен, К.Ю.Щербаков;[1;15]

функционал-семантик
майдон
доирасида
ўрганиш
Н.А.Стариковой,
Ю.Н.Черниковой, Е.И. Кравцоваларнинг[13;14;4] тадқиқот ишларида давом
эттирилди.
Сўнгги йилларда олиб борилган прагматик тадқиқотларда дейксиснинг
ишоравийлик хусусияти қаторига сўзловчининг воқеликни ўз шахсига, вазиятига
нисбатан баҳолаши масаласи ҳам дейксис сифатида қабул қилингач унинг
тилшуносликдаги тадқиқ доираси кенгайди. Дейксис моҳиятида шахс (шахс
дейксиси), предмет (предмет дейксиси) ва воқеликнинг (пропозитив дейксис),
объектив маконда тутган ўрни (макон дейксиси), воқелик кечаётган замон (замон
дейксиси), сўзловчи ва тингловчи ўртасидаги муносабатга (ижтимоий ҳолат
дейксиси) ишора ёки ҳавола этиши тушунила бошланди. Олим Ш.Сафаров ҳам
воқелик баёнида замон – макон – ижтимоий мавқе марказлари мулоқот ШАХСи
томонидан белгиланиб, ягона дейктик майдонни ташкил қилишини эътироф этади
[10].
Маълумки, нутқда дейктик бирликлар ҳар бири ўз ҳолича, алоҳидаликда амал
қила олмайди. Улар ўзининг дейктик вазифасини бир-бири билан ўзаро
алоқадроликда бажаради: нутқ субъекти муайян воқеликнинг юзага чиқиш пайти
ҳақида (замон дейксиси) ахборот берар экан, объектнинг борлиқда тутган ўрни
(макон дейксиси) кўз ўнгида жонланади. Айни вақтда бу ахборотнинг муаллифи
бўлганидек, уни қабул қилувчи тингловчиси ҳам мавжуд (шахс дейксиси). Шунга кўра
дейксисни бир бутунликда, бир-бири билан ўзаро боғлиқликда таҳлил этиш уни
майдон сифатида ўрганишга асос бўлади.
Биз дейксиснинг ифода бирликларини умумлаштиришда функционалсемантик майдон (ФСМ) терминидан фойдаландик. Зеро, майдоннинг фукционалсемантик майдон тури маълум мазмуний категорияларга таянган, вазифалари
умумийлиги билан ўзаро муносабатда бўлган тилнинг турли сатҳларига хос
воситалар системаси саналади [3]. Дастлаб тилшунос олим А.В.Бондарко ФСМ
терминини таклиф этар экан, унга функционал грамматика тамойилларини асос
қилиб олади. Шунингдек, олим Т.Мирзақуловнинг “Аслида, майдон бир умумий
мазмун ёки шакл ўхшашлиги асосида турли сатҳларга тегишли бирликларнинг
функционал-семантик бирлашувидир”, деган фикри ҳам мазкур қўлланишдан
фойдаланишимизга асос бўлади [8]. Дейксисни шакллантирувчи бирликлар тилнинг
турли сатҳига (фонетик, лексик, морфологик, синтактик) тегишлилиги ва уларнинг
семантик вазифаси: ишоравийлик табиатининг умумийлиги ФСМ доирасига
бирлаштиради. Демак, дейксис функционал-семантик майдони (ДФСМ) тилнинг
сатҳидан қатъий назар семантик жиҳатдан бир умумий вазифа: ишоравийликни
бажаришга хосланган бирликларни жамлайди. Дейксисни ФСМ нуқтайи назаридан
ўрганиш тил сатҳлари ўртасидаги ҳамкорликни ҳам таъминлайди. Олим Б.Менглиев
таъбири билан айтганда, “ҳар бир нутқий парча тилнинг бевосита воқеланиши ҳамда
“сўнган” лисоний ихтилоф сифатида барча зарурий сатҳларнинг ҳамкорликда
воқеланиши маҳсулидир”[7].
Шунингдек, тил бирликларига функционал ёндашув уларнинг прагматик
табиатини очишга имкон беради. Яъни прагматика учун нутқ эгасининг фақатгина

тилдан фойдаланиш имконияти эмас, балки унинг тингловчи томонидан қабул
қилинишида тил бирлигига юкланган вазифанинг аҳамияти ҳам муҳим.
ФСМ тушунчаси тилда мураккаб тузилишни акс эттирувчи тизим сифатида
қаралади. Жаҳон тилшунослигида майдон тузилиши одатда В.Г. Адмонининг майдон
маркази ва унинг чет қисмлари тарзида шакллантирилиши анъанавий тус олган.
Дарҳақиқат, майдон доирасига киритилган бирликлар ичида шу майдон моҳиятини
бир хил даражада акс эттирадиган тил бирликлари бўлмаслиги мумкин: улардан
айримлари асосий, яъни майдон марказини ташкил этувчи, айримлари марказга
яқин ва айримлари марказдан узоқликда, четда ўринлашуви мумкин. А.В.Бондарко
“ФСМ марказини айни семантик категорияни ифодалашга хосланган тил бирлиги
эгаллашини” таъкидлайди. Марказга яқин ва чет қисмларда ўринлашган тил
бирликлари марказдаги тил бирлигининг айни майдондаги маънодошлари ёки
контекстуал маънодошларидир.
ДФСМнинг қурилиш асосини нутқий акт элементларига ишора қилиш
вазифасига эга тил бирликлари ташкил этади. Айни вақтда ҳар бир тил бирлигининг
ишора объекти семантик хилма-хиллиги (шахс, замон, макон ва ҳок.) билан
фарқланади.
Дейксисни шакллантирувчи бирликлар тил хусусиятига кўра фақат ишорага
хосланган, ўзининг тилдаги асосий вазифаси билан бирга дейктик вазифа
юкланаётган ҳамда муайян нутқий вазиятдагина ишоравийлик вазифасини
бажарувчи бирликларга ажралади. Дейктик бирликларнинг ана шу табиатига кўра
уларни:
1. Соф дейктик бирликлар.
2. Функционал дейктик бирликларга ажратиш мумкин.
Мазкур дейктик бирликлар ДФСМнинг маркази ва майдоннинг чекка
қатламида ўринлашуви мумкин. Бунда ДФСМининг марказий нуқтасини соф
дейктик бирликлар: олмошлар, атоқли отлар ташкил қилади. Чунки олмош ва
атоқли отлар аташ маъносига эга бўлмай, ишора қилишга хосланган. ДФСМ чекка
қатламида функционал: ўзининг тилдаги асосий вазифаси билан бирга дейктик
вазифа бажараётган дейктик бирликлар ўринлашади. Булар: ўрин ва пайт
равишлари, эгалик, шахс-сон, замон кўрсаткичлари, айрим фонетик, ҳодисалар,
айрим от, сифат, сон, феъл туркумига оид сўзлар, мурожаат бирликлари ва ҳок.
“Тилдаги ҳар қандай майдон бўлинувчанлик хусусиятига эга. Система ичида
система тамойилига кўра катта ҳалқа(макромайдон) ўз ичига бир нечта кичик
ҳалқалар (микромайдонлар)ни бирлаштириб келади”[11]. ДФСМни таҳлил этишда
ҳам дейксиснинг семантик турларини алоҳида микромайдонлар сифатида ўрганиш
мақсадга мувофиқ. Таҳлиллардан маълум бўлдики, дейксиснинг ҳар бир тури ўзига
хос ифода бирликларига эга. Шунга кўра ДФСМни ташкил этувчи
микромайдонларни қуйидагича гуруҳлаш мумкин: Шахс дейксиси функционалсемантик микромайдони (ШДФСММ), предмет ДФСММ, замон ДФСММ, макон
ДФСММ, белги ДФСММ, ижтимоий ҳолат ДФСММ, руҳий ҳолат ДФСММ, воқелик
ДФСММ, матн таркибий қисмлари ДФСММ.

408

НамДУ илмий ахборотномаси - Научный вестник НамГУ 2020 йил 3-сон

Хуллас, ҳар бир микромайдон ўзининг ифода бирликларининг хилма-хиллиги
билан ажралиб туради. Дейктик бирликларни микромайдонларда таҳлил қилиш
уларни тартиб билан тизимлаштириш, аниқ белгилашга ёрдам беради.

